«Том войтырсянь ми виччысям выль проектъяс».

Та йылысь висьталіс дінмуса Юралысьӧс вежысь Виталий Стаханов Коми Республикаын Том йӧзлысь во нуӧдӧм кузя уджалан группалӧн заседание вылын.

«Том йӧзлысь во оз позь пасйыны том войтырлӧн водзмӧстчытӧг, кодъяслы колӧ ёнджыка участвуйтны локтан мероприятиеясын. Том йӧзлӧн волы сиӧм ӧткымын проект пӧртӧма нин олӧмӧ, но унджыкыс водзын на. И миянлы колӧ ӧтувтны вынъяс, отсасьны ёрта-ёртлы, медым тайӧ воын шедӧдны колана вермӧмъяс», - тӧдчӧдіс В.Стаханов.

Заседание вылын, мый муніс В.Стахановлӧн веськӧдлӧм улын, видлалісны Том войтырлысь проектъяс збыльмӧдӧм кузя проектнӧй комитетлысь уджсӧ, а сідзжӧ сёрнитісны, кыдзи дасьтысьӧны Том йӧзлӧн волы сиӧм мероприятиеяс кежлӧ да нуӧдӧны найӧс. Республикаса Юралысьлӧн юӧр серти, комитетлы, кытчӧ пырӧны ӧтйӧза ӧтувъясысь йӧз, индӧма проектъяс збыльмӧдӧм кузя медшӧр уджсӧ.

Заседание вылын сідзжӧ сёрнитісны «Томлун» республиканскӧй творческӧй мастерскӧй нуӧдӧм йылысь, сы йылысь, кыдзи дасьтысьӧны «Кӧрткерӧсса гожӧм — 2012» IV республиканскӧй фестиваль кежлӧ да «Ыбица» войтыркостса мультифестиваль кежлӧ, мый сиӧма Ставроссияса том войтырлӧн лунлы, сёрнитісны, кыдзи лӧсьӧдсьӧ «Что? Где? Когда?» республикаса ворсӧмъяслӧн телевизионнӧй версия. Тайӧ проектъяссӧ нуӧдасны Том йӧзлӧн волы сиӧм мероприятиеяс план серти, мый вынсьӧдӧма Коми Республикаса Веськӧдлан котырӧн.

Виталий Стаханов торйӧн пасйис, мый нӧшта на позьӧ вӧзйыны Том йӧзлӧн волы сиӧм выль проектъяс.

«Ми виччысям том войтырсянь выль вӧзйӧмъяс, кутшӧмъясӧс видлалас комитет. Ми примитім решение сетны Проектнӧй комитетлы жыр да колана оргтехника. Веськӧдлан котыр дась могмӧдны колана условиеясӧн, медым став медшӧр могсӧ вӧлі пӧртӧма олӧмӧ да медым найӧ вӧлісны коланаӧн миян том войтырлы», - тӧдчӧдіс Виталий Стаханов.
